«Ұлт жоспары – 100 нақты қадам» 98-қадамы шеңберінде

     ІV деңгейдегі бюджетті енгізу» тақырыбында 
                                         ҚР Парламентінің Мәжілісінде 2019 жылғы 18 қарашадағы 
Үкімет сағатынна Экономикалық реформа және өңірлік         даму комитетінің төрағасы Н.С. Сабильяновтың 
қосымша баяндамасы

Құрметті Владимир Карпович!

Құрметті депутаттар!

«100 нақты қадам» Ұлт жоспарының 98-қадамын іске асыру мақсатында 2017 жылғы шілдеде бюджеттің IV деңгейін енгізу бойынша Заң қабылданды. Бүгінгі күні дербес бюджет халық саны 2000 адамнан асатын 1007 кенттік, ауылдық округте және 47 аудандық маңызы бар қалада енгізілді. Ал 2020 жылдың 
1 қаңтарынан бастап дербес бюджет 1338 ауылдық округте енгізілетін болады.

Жалпы алғанда, Министр бюджеттің жаңа деңгейін енгізу бойынша оң үрдісті атап өтті. Ал мен кейбір жекелеген мәселелерге тоқталғым келеді.

Бірінші. Бюджетті сапалы жоспарлауды және кірістерді ұлғайтуды қарастыру мәселелері
Жергілікті өзін-өзі басқаруды жергілікті қоғамдастық мүшелері тікелей жүзеге асырады. Және жергілікті қоғамдастық жиналысында бюджеттің және оның атқарылуы туралы есептің жобалары келісіледі. Алайда, кейбір әкімдердің аппараты мен мәслихаттар бюджет жобасын жергілікті тұрғындарды тартпай-ақ қарайды. Ал халық бюджеттің қалай қалыптасатынын және қандай жергілікті мәселелерді шешуге бюджет қаражаты жұмсалатынын білуі тиіс.

Мәселен, жергілікті өзін-өзі басқару органдарының қаржылай дербестігін арттыру үшін бюджеттің IV деңгейіне кезең-кезеңімен салық пен төлемдердің 7 түрі берілді, ал шығыстар 19 бағыт бойынша жүзеге асырылады. 

Дербес бюджеттің атқарылуын талдау барлық ауылдық округтердің кірістер бойынша жоспарды орындағанын көрсетті. Мысалы, Ақтөбе облысы, кірістер бойынша атқарылу 152 % болса, жер салығы бойынша жоспар 54 %-ға, мүлік салығы бойынша – 
97 %-ға орындалды.
Бұл ретте, 2019 жылдың 6 айына жүргізілген талдау 
1054 ауылдық елді мекеннің 718-інің (68%) жоспарын жасау кезінде салықтық емес төлемдер бойынша түсімдерді жоспарламағанын көрсетті. Бұдан басқа, ауылдардың тек 5%-ы ғана шығыстарды өз кірістері есебінен жаба алады. 

Осылайша, бюджетті сапасыз жоспарлау ауылдық елді мекендердің дамуына теріс әсерін тигізеді. 
Сондықтан әкімдіктер бюджет жобасын және жергілікті маңызы бар мәселелерді қарау кезінде жергілікті қоғамдастықтарды тарта отырып, бюджетті сапалы жоспарлау қажет. Және жергілікті өзін-өзі басқарудың өз кірістерін ұлғайту үшін кәсіпкерлік субъектілеріне жағдай жасап, жеңілдетілген кредит және субсидиялар беру арқылы мемлекеттік қолдау көрсету керек. 

Бұдан басқа, IV деңгейдегі дербес бюджетті енгізу ауылдық округтер әкімдері аппараттарын кадрлық қамтамасыз ету мәселесін шешуді талап етеді. Тіпті кейбір ауылдық округтер әкімдері аппараттарындағы заңгерлер мен бухгалтерлер штаттағы қызметкерлер емес, шартпен жұмыс жасауда. Мұндай жағдай халық санына байланысты ауылдық округтер әкімдері аппараттарының штат санының белгіленген лимитіне байланысты қалыптасып отыр. 
Осыған орай орталық мемлекеттік органдар мен әкімдіктер кадрлармен, әсіресе білікті бухгалтерлермен және заңгерлермен қамтамасыз ету мәселесін шешу үшін шаралар қабылдап, ауылдық округтер әкімдері аппараттарының штат санының лимитін қайта қарау мәселесін қарастыруы қажет. 
Сонымен бірге «Дипломмен ауылға» бағдарламасына мемлекеттік қызметкерлер енгізілуі тиіс.
Екінші. Мүлікті тіркеу мәселелері 

2017 жылы дербес бюджетті енгізу жөніндегі Заңды талқылау кезінде депутаттар барлық дерекқорда мүлік бойынша мәліметтердің алшақтығы мен сәйкессіздігін, сондай-ақ мүлікті тіркеу үшін мемлекеттік органдардың ақпараттық жүйелерінің интеграцияланбағанын анықтады. Алайда, бүгінгі күні бұл мәселе әлі де бар. Мысалы, республика бойынша тіркелмеген объектілердің саны – алты мың. Ал мүліктің тіркелмеуі мемлекеттік кіріс органдарының жер, мүлік және көлік салықтарын дұрыс есептемеуіне, олардың бюджетке толық түспеуіне, демек ауылдық округтердің бюджеттік мүмкіндіктерінің төмендеуіне әкеліп соғады.
Сондықтан әкімдіктер уәкілетті органдармен және ұйымдармен бірлесе отырып, халық арасында жұмыс жүргізіп, азаматтардың тіркелмеген мүлкін тіркеуге қолдау көрсету керек.
Үшінші. Коммуналдық меншік мәселелері 

Заңнамалық деңгейде жергілікті өзін-өзі басқарудың коммуналдық меншігін беру және басқару тетігі анықталды. Оған балабақшалар, мәдениет үйлері, автомобиль жолдары, елді мекен көшесі және басқалар жатады. Алайда, жекелеген жағдайларда дербес бюджетті енгізу кезінде аудандық коммуналдық меншік ауылдық округтерге мүлдем берілмеген. Мысалы, өңірлердің ақпаратына сәйкес, жергілікті өзін-өзі басқарудың коммуналдық меншігіне 307 балабақша мен 273 мәдениет үйі берілмеген. Оның ішінде Түркістан облысы бойынша 92 балабақша мен 93 мәдениет үйі, Ақмола облысы бойынша 70 балабақша мен 85 мәдениет үйі берілмеген. 
Бұдан басқа, ауылдық әкімдерде коммуналдық меншіктің қанағаттанарлықсыз жағдайына байланысты оны пайдалану бойынша қиындықтар туындап отыр. Мәселен, республика бойынша ауылдық округтердің коммуналдық мүлікті жалға беруден түскен кірістері 2018 жылы 187 млн.теңгені құрады.

Сондықтан уәкілетті орган мен өңірлердің әкімдіктері коммуналдық мүлікті тиімді пайдалану бойынша жұмысты жақсартып, коммуналдық меншік объектілерін салу және жөндеу үшін бюджет қаражатын бөлу мәселесін қарастыру қажет.

Мәселен, Тұңғыш Президент – Елбасы Н.Ә. Назарбаевтың бастамасымен әзірленген «Ауыл – ел бесігі» жобасы ауылдық елді мекендердің әлеуметтік және инженерлік инфрақұрылымын дамытуға мүмкіндік береді. Осыған байланысты осы мақсаттарға көзделген бюджет қаражатын бірінші кезекте мектептерді, клубтарды, спорт залдарын және сумен жабдықтау объектілерін салуға және жөндеуге жұмсау қажет.

Төртінші. Сапалы интернет байланысымен қамтамасыз ету.

Өңірлердің ақпараты бойынша саны 2 мыңнан асатын ауыл, кенттер, ауылдық округтер әкімдерінің аппараттарында байланыс арналары бойынша өткізу қабілеті 512 Кбит/с-тен кем емес интернет орнатылған. Бірақ Интернеттің бұл жылдамдығы ауылдық округтердің бюджетіне қызмет көрсету үшін жеткіліксіз. Сонымен қатар, өңірлердің ақпаратына сәйкес 934 ауылдық округте жоғары жылдамдықты интернет жоқ.
Бұдан басқа, Қаржы министрлігінің ақпаратына сәйкес, шалғайда орналасқан ауыл әкімдері аппараттарында Интернет желісіне қосылу проблемасы туындап отыр, ал қосылғандары желінің тұрақсыз жұмысын атап отыр. Бұл проблемалар байланыс операторларының техникалық мүмкіндіктеріне байланысты. 

Сонымен қатар, өңірлерде кейбір ауылдық округтер әкімдерінің аппараттары тіпті Интернетпен қамтамасыз етілмеген. Мысалы, Павлодар облысында 21 ауылдық округ әкімдерінің аппараттары интернетпен қамтамасыз етілмеген. Ал Ақтөбе облысының Ырғыз ауданының 6 ауылдық округінде Интернет жоқ. 
Осыған байланысты, Цифрлық даму, инновациялар және аэроғарыш өнеркәсібі министрлігі өңірлердің әкімдіктерімен бірлесіп, бюджет қаражатын қарастырып, барлық ауылдық округтердің аппараттарын жоғары жылдамдықты Интернетпен қамтамасыз ету бойынша шаралар қабылдауы қажет.

Бесінші. Ақпараттық жүйелерді интеграциялау және мемлекеттік органдардың дерекқорын жаңарту проблемалары
Уәкілетті органның деректері бойынша бүгінгі таңда осы жылға арналған Интеграциялық жоспарда көзделген мемлекеттік органдардың 66-ның 35-і немесе небары 53%-ы іске асырылған. 

Бұл проблемалар 2020-2022 жылдарға арналған бюджетті қарау барысында қаржыландыруды келесі жылға ауыстырған кезде анықталды. 

Сонымен қатар, Цифрлық даму, инновациялар және аэроғарыш өнеркәсібі министрлігі ақпараттық жүйелердің тұрақсыз жұмысын және техникалық іркілістерді атап көрсетті. 2018 жылғы 1 қаңтар мен 2019 жылғы 31 тамыз аралығында мемлекеттік органдардың 1000-нан астам ақпараттық жүйелерінің тоқтап тұруы тіркелді.

Тағы бір проблема ақпараттық жүйелерде қамтылған мәліметтерді уақтылы жаңарту болып табылады. 

Осы мәселелердің шешілмеуі бюджеттің IV деңгейін жаппай енгізуге кері әсерін тигізеді.
Сондықтан Үкімет ақпараттық жүйелерді интеграциялау және мемлекеттік органдардың дерекқорын жаңарту процестерін үйлестіруді күшейтуі қажет. Сондай-ақ, уәкілетті мемлекеттік органдар әкімдіктермен бірлесе отырып, ауылдық округтер әкімдері аппараттарының мемлекеттік органдардың ақпараттық жүйелеріне қол жеткізуін қамтамасыз етуі тиіс.

Қорытындылай келе, Мемлекет басшысы Қасым-Жомарт Тоқаев өзінің «Сындарлы қоғамдық диалог – Қазақстанның тұрақтылығы мен өркендеуінің негізі» атты Жолдауында жергілікті бюджетті қалыптастыру кезінде жергілікті халықты тарту қажеттігін және биліктің жергілікті маңызы бар міндеттерді шешуде экономикалық жағынан барынша дербес болуын тапсырғанын атап өту қажет.

Сондықтан бюджеттің IV деңгейін одан әрі сапалы жаппай енгізу үшін қажетті жағдайлар жасау және елді мекендердің жергілікті проблемаларын шешу бойынша қажетті шаралар қабылдау керек.
Назарларыңызға рақмет!

